
REGOLAMENT TAL-KUMMISSJONI (UE) .../... 

ta'XXX 

li jemenda l-Anness II tar-Regolament (KE) Nru 396/2005 tal-Parlament Ewropew u tal-

Kunsill fir-rigward tal-livelli massimi ta’ residwi għall-aċetamiprid f’ċerti prodotti jew 

fuqhom 

(Test b'rilevanza għaż-ŻEE) 

IL-KUMMISSJONI EWROPEA, 

Wara li kkunsidrat it-Trattat dwar il-Funzjonament tal-Unjoni Ewropea, 

Wara li kkunsidrat ir-Regolament (KE) Nru 396/2005 tal-Parlament Ewropew u tal-Kunsill tal-

23 ta’ Frar 2005 dwar il-livelli massimi ta’ residwu ta’ pestiċidi fi jew fuq ikel u għalf li joriġina 

minn pjanti u annimali u jemenda d-Direttiva tal-Kunsill 91/414/KEE1, u b’mod partikolari l-

Artikolu 14(1), il-punt (a), tiegħu, 

Billi: 

(1) Il-livelli massimi ta’ residwi (“MRLs”) għas-sustanza attiva aċetamiprid ġew stabbiliti 

fl-Anness II tar-Regolament (KE) Nru 396/2005. 

(2) Skont l-Artikolu 6(1) tar-Regolament (KE) Nru 396/2005, tressqet applikazzjoni għall-

MRLs għall-aċetamiprid fl-għanbaqar, fil-fażola tas-sojja, fit-tursin, fil-klin, fil-ħabaq u 

fil-fjuri li jittieklu u fil-għasel, u tressqet it-tieni applikazzjoni għall-MRLs għall-

aċetamiprid fil-fażola tas-sojja u fix-xgħir. Din iż-żieda fl-MRLs intalbet biex 

tippermetti l-awtorizzazzjoni mill-Istati Membri ta’ użi ġodda ta’ prodotti għall-ħarsien 

tal-pjanti li fihom l-aċetamiprid fuq dawn is-sitt komoditajiet tal-ikel, u b’hekk il-

bdiewa tal-UE jingħataw għodod addizzjonali biex jiġġieldu l-pesti fuq dawk l-għelejjel. 

(3) L-Awtorità Ewropea dwar is-Sigurtà fl-Ikel (“l-Awtorità”) ivvalutat dawn l-

applikazzjonijiet u r-rapporti ta’ evalwazzjoni mħejjija mill-Istati Membri ta’ 

evalwazzjoni, u b’mod partikolari eżaminat ir-riskji għall-konsumaturi u, fejn rilevanti, 

għall-annimali, u tat opinjoni motivata dwar l-MRLs proposti2. Għaddiet l-opinjoni 

motivata lill-applikanti, lill-Kummissjoni u lill-Istati Membri, u ppubblikatha. 

(4) Fir-rigward ta’ dawk l-applikazzjonijiet, l-Awtorità kkonkludiet li d-data kienet xierqa 

biex jiġu derivati l-proposti tal-MRLs għall-aċetamiprid fl-għanbaqar, fil-fażola tas-

sojja, fit-tursin, fil-klin, fil-ħabaq u fil-fjuri li jittieklu. Għalhekk jixraq li l-MRLs 

mitluba jiġu stabbiliti fil-livelli rakkomandati mill-Awtorità.  

(5) Għax-xgħir, l-Awtorità identifikat lakuna fid-data għall-istudji tal-ipproċessar, li huma 

meħtieġa skont ir-Regolament tal-Kummissjoni (UE) Nru 283/20133 meta l-livelli ta’ 

 
1 ĠU L 70, 16.3.2005, p. 1, ELI: http://data.europa.eu/eli/reg/2005/396/oj. 
2 Modification of the existing maximum residue level for acetamiprid in various crops and honey. EFSA 

Journal, 2025; 23 (12); e9774. https://doi.org/10.2903/j.efsa.2025.9774. 
3 Ir-Regolament tal-Kummissjoni (UE) Nru 283/2013 tal-1 ta’ Marzu 2013 li jistipula r-rekwiżiti tad-data 

għas-sustanzi attivi, skont ir-Regolament (KE) Nru 1107/2009 tal-Parlament Ewropew u tal-Kunsill dwar 

it-tqegħid fis-suq ta’ prodotti għall-protezzjoni tal-pjanti (ĠU L 93, 3.4.2013, p. 1, ELI: 
http://data.europa.eu/eli/reg/2013/283/oj). 

residwi fil-komoditajiet li jittieklu jaqbżu l-0.1 mg/kg. Għalhekk, l-Awtorità ma 

pproponietx MRL b’appoġġ għall-użu maħsub tal-aċetamiprid fuq ix-xgħir. Il-

Kummissjoni u l-Istati Membri qiesu li huwa xieraq li jżidu, bħala deċiżjoni dwar il-

ġestjoni tar-riskju, il-MRL għall-aċetamiprid fix-xgħir għal-livell mitlub li ntwera li 

huwa sikur għall-konsumaturi Ewropej. Għall-għasel, l-MRL eżistenti għall-

aċetamiprid stabbilit bir-Regolament tal-Kummissjoni (UE) 2026/8764 huwa ogħla 

mill-MRL mitlub u dan l-aħħar ġie vvalutat bħala sikur mill-Awtorità5. Għalhekk, jixraq 

li jinżamm l-MRL attwali għall-aċetamiprid fl-għasel. 

(6) Fl-14 ta’ Novembru 2025, il-Kummissjoni Codex Alimentarius adottat limiti massimi 

ta’ residwi ġodda tal-Codex (“CXLs”) għall-aċetamiprid fil-fażola, fl-għads, fil-piżelli 

u fil-lupini6. 

(7) F’konformità mal-Artikolu 5(3) tar-Regolament (KE) Nru 178/2002 tal-Parlament 

Ewropew u tal-Kunsill7, fejn jeżistu standards internazzjonali jew fejn it-tlestija 

tagħhom tkun imminenti, dawn iridu jitqiesu fl-iżvilupp jew fl-adattament tal-liġi dwar 

l-ikel, ħlief fejn dawn l-istandards jew partijiet rilevanti minnhom ikunu mezz ineffettiv 

jew mhux adattat għat-twettiq tal-objettivi leġittimi tal-liġi dwar l-ikel tal-Unjoni, jew 

fejn ikun hemm ġustifikazzjoni xjentifika, jew fejn dawn jirriżultaw f’livell differenti 

ta’ protezzjoni minn dak stabbilit bħala xieraq fl-Unjoni. Barra minn hekk, f’konformità 

mal-Artikolu 13, il-punt (e), ta’ dak ir-Regolament, l-Unjoni għandha tippromwovi l-

konsistenza bejn l-istandards tekniċi internazzjonali u l-liġi tal-Unjoni dwar l-ikel 

filwaqt li tiżgura li ma jitbaxxiex il-livell għoli ta’ protezzjoni adottat fl-Unjoni. 

(8) L-Awtorità vvalutat ir-riskji li joħolqu dawk is-CXLs għall-konsumaturi u ppubblikat r-

rapport xjentifiku tagħha8. Hija kkonfermat li s-CXLs għall-aċetamiprid fil-fażola, fl-

għads, fil-piżelli u fil-lupini huma sikuri għall-konsumaturi fl-Unjoni. 

(9) Abbażi tar-rapport xjentifiku tal-Awtorità u filwaqt li jitqiesu l-fatturi rilevanti elenkati 

fl-Artikolu 14(2) tar-Regolament (KE) Nru 396/2005, ġie konkluż li l-MRLs għall-

aċetamiprid fil-fażola, fl-għads, fil-piżelli u fil-lupini, jenħtieġ li jiġi stabbilit fil-livell 

tas-CXL fl-Anness II ta’ dak ir-Regolament. 

(10) Għalhekk, jenħtieġ li r-Regolament (KE) Nru 396/2005 jiġi emendat kif xieraq. 

(11) Il-miżuri previsti f’dan ir-Regolament huma f’konformità mal-opinjoni tal-Kumitat 

Permanenti dwar il-Pjanti, l-Annimali, l-Ikel u l-Għalf, 

 
4 Regolament tal-Kummissjoni (UE) 2026/876 tal-21 ta’ April 2026 li jemenda l-Annessi II tar-

Regolament (KE) Nru 396/2005 tal-Parlament Ewropew u tal-Kunsill fir-rigward tal-livelli massimi ta’ 

residwu ta’ aċetamiprid, aklonifen, deltametrina, oksatijapiprolin u fosfonati tal-potassju f’ċerti prodotti 

jew fuqhom (ĠU L, 2026/876, 22.4.2026, ELI: http://data.europa.eu/eli/reg/2026/876/oj). 
5 Modification of the existing maximum residue level for acetamiprid in honey. EFSA Journal 2025;23(3): 

e9300, https://doi.org/10.2903/j.efsa.2025.9300. 
6 Joint FAO/WHO Food Standards Programme Codex Alimentarius Commission, Forty-eighth Session, 

FAO headquarters Rome, Italy, 10-14 November 2025. http://fao.org/fao-who-codexalimentarius/sh-

proxy/en/?lnk=1&url=https%253A%252F%252Fworkspace.fao.org%252Fsites%252Fcodex%252FMe

etings%252FCX-702-88%252FFINAL%252520REPORT%252FREP25_EXEC1e.pdf. 
7 Ir-Regolament tal-Parlament Ewropew u tal-Kunsill (KE) Nru 178/2002 tat-28 ta’ Jannar 2002 li 

jistabbilixxi l-prinċipji ġenerali u l-ħtiġijiet tal-liġi dwar l-ikel, li jistabbilixxi l-Awtorità Ewropea dwar 

is-Sigurtà fl-Ikel u jistabbilixxi l-proċeduri fi kwistjonijiet ta’ sigurtà tal-ikel (ĠU L 31, 1.2.2002, p. 1, 

ELI: http://data.europa.eu/eli/reg/2002/178/oj). 
8 L-Awtorità Ewropea dwar is-Sigurtà fl-Ikel. Scientific support for preparing an EU position 

in the 56th Session of the Codex Committee on Pesticide Residues (CCPR). L-EFSA Journal. 

2025;23:e9640. https://doi.org/10.2903/j.efsa.2025.9640. 

ADOTTAT DAN IR-REGOLAMENT: 

Artikolu 1 

L-Anness II tar-Regolament (KE) Nru 396/2005 huwa emendat f’konformità mal-Anness ta’ 

dan ir-Regolament. 

Artikolu 2 

Dan ir-Regolament għandu jidħol fis-seħħ fl-għoxrin jum wara dak tal-pubblikazzjoni tiegħu 

f’Il-Ġurnal Uffiċjali tal-Unjoni Ewropea. 

Dan ir-Regolament għandu jorbot fl-intier tiegħu u japplika direttament fl-Istati Membri kollha. 

Magħmul fi Brussell, 

 Għall-Kummissjoni 

 Il-President 

 Ursula VON DER LEYEN 

